
NDɔ mehḛ
kəte no̰ ra nay 
Pakɨ tɨ, Jəju aw 
Bətani tɨ kɨ Lajar 
ɨsɨ tɨ. Lajar kɨ ndɔ 
kɨ ade ḭ taa lo koy tɨ.
Mari un yɨbɨ kɨ ɓari-e nar, 
a rosɨ ngon ku be, ɓukɨ nja 
Jəju tɨ, nɨngə go tɨ, bɔr 
njae kɨ bɨsɨ dɔne. E yɨbɨ 
nar dɔrɔe kɨ gate e ngay. 
Ba̰yḛ taa me kəy.



Judasɨ Isɨkarɨyotɨ kɨ e kɨ kare mbo̰ njé ndo je tɨ lə 
Jəju kɨ dɔgɨ gɨde joo, aw ɨndə dɔ ta naa tɨ kɨ njé kun 
dɔ njé kɨjə nḛ məsɨ kadɨ-kare je, 
mba kadɨ ɨlə-n Jəju jide tɨ. Lokɨ 
kɨ bo je oi ta kɨ ta Judasɨ tɨ, 
rɔde nəl-de ngay adɨ uni 
mɨndɨde kadɨ n-adi-e la. Loe 
tɨ no̰o̰, Judasɨ ɨlə ngɨrə 
sangɨ kadɨ n-oo se 
n-a n-ra ban ə n-a 
n-ɨngə dɔ kagɨ lo 
kɨ to kadɨ 
n-ɨlə-n Jəju 
jide tɨ wa. 



NJé ndo je awi rai təkɨ Jəju 
əl-n-de, adɨ rai nḛ kuso Pakɨ. Lokɨ 
ɨsi ta nḛ kuso tɨ, Jəju un mapa, ra 
oyo Luwə dɔ tɨ, uwə tətɨ naa tɨ, təl-n 
adɨ njé ndo je, nɨngə əl-de ə nə: 
«Ɨtaai usoi, e kɨn e darɔm.» Go mapa 
tɨ, Jəju un kɔpɨ kasɨ kandɨ ndu, ra oyo 
Luwə dɔ tɨ, nɨngə təl-n adɨ njé ndo je ə 
nə: «Ɨtaai, a̰yḭ-naa pətɨ. E kɨn e 
məsɨm, məsɨ kun 
mɨndɨ kɨ sɨgɨ kɨ a 
a̰y mbata kosɨ 
dɨje, mba kɨyə̰ go 
majal je ləde kɔ.»



Jəju əl Sɨmo̰ ə nə: «Sɨmo̰, Sɨmo̰, Su dəjɨ ta rəbɨ kadɨ 
n-sɨyə səsi təkɨ dəw a sɨyə-n ko me kee tɨ be. Nə mi, 
m-əl ta kɨ Luwə mbata tɨ ləi, kadɨ ɨlə kadɨ-me ləi kɔ al. 
Nɨngə lokɨ a təl kɨ rɔm tɨ, majɨ kadɨ ulə dɨngəm me 
ngako̰i je tɨ.» Ə Pɨyər əl Jəju ə nə: «Ɓaɓe, mi ɓasi kadɨ 
re e dangay ka m-a m-aw tɨ səi. A re e-n koy ka m-a 
m-oy səi.» Ə Jəju təl 
əl-e ə nə: «Pɨyər, adɨ 
m-əli, ɓone wa kɨn, 
kunə kɨnjə no̰ al 
ɓəy ə, a najɨ ta 
nja mɨtə təkɨ 
ɨgər-m al.» 



Go tɨ, Jəju əi kɨ njé ndo je 
ləne ɔti rəi lo tɨ madɨ kɨ 
ɓari-e nə Jətɨsəmane. 
Jəju əl-de ə nə: «Ɨsi lo 
kɨn tɨ ne be ɨngɨnəi mi, 
dɔ kagɨ lo tɨ kɨ m-a m-aw 
nu kadɨ m-əl ta kɨ Luwə.»
Jəju ə nə: «Aba! Bai, nḛ kɨ 
dum tɔgi goto, ə ɔsɨ ko̰ kɨn 
ngərəngɨ kɔ rɔm tɨ! Nə ke ə 
kadɨ e ndɨgɨ ləm al, nə kadɨ 
e ndɨgɨ ləi yo taa.»



E be ə, Judasɨ un dɔ ɓutɨ asɨgar je lə ko̰ɓe kɨ Rɔm, 
aw səde loe tɨ ka kɨn. Taa njé kun dɔ njé kɨjə nḛ məsɨ 
kadɨ-kare je, kɨ Parɨsɨ je, ɨləi njé ngəm ta kəy 
lə Luwə adɨ əi səde no̰o̰ tɔ. Dɨje kɨ go Judasɨ 
tɨ kɨn oti kɨyə kasɨgar je, kɨ lambɨ je, 
kɨ por ngəl je. Nɨngə loe tɨ no̰o̰, 
kɨ kare dande tɨ ɔr kɨyə tɨgə-n 
paja lə kɨ bo lə njé kɨjə nḛ 
məsɨ kadɨ-kare je, ɓa tɨgə 
mbie kɨ dɔ ji ko̰ tɨ latɨ gangɨ.
Nə Jəju əl-de ə nə: «Asɨ be 
ngata, ɨyə̰i-de adɨ rai.» Nɨngə 
ulə jine ɔdɨ-n mbi paja ka kɨn, 
ɓa mbie təl to majɨ gogɨ.



Lo kɨn tɨ, uwəi Jəju, awi sie, uri sie kəy lə kɨ bo lə njé 
kɨjə nḛ məsɨ kadɨ-kare je. Pɨyər adɨ nda̰e ngal ndə̰y, 
nɨngə un gode ɨsɨ aw səde. 
Dɨje ɨləi por dana natɨ 
lo tɨ, ɨsi ta tɨ, adɨ 
Pɨyər aw ɨsɨ ta tɨ səde.



Kɨ kare dan njé ra kɨlə je 
tɨ lə kɨ bo lə njé kɨjə 
nḛ məsɨ kadɨ-kare je, 
kɨ e nojɨ dɨngəm kɨ 
Pɨyər tɨgə mbie gangɨ, 
əl Pɨyər ə nə: «Dəw kɨ 
m-o-e sie, lo ndɔr tɨ kɨ məi 
kagɨ je tɨ kɨn, e ḭ al ə na ə?»
Nə Pɨyər najɨ wa ɓəy. Ɓa ta 
ji naa tɨ no̰o̰, kunə kɨnjə no̰. 
Pɨyər ɨndə lo tḛḛ taga, 
no̰ kɨ man kəmne. 



Go tɨ, ḭḭ taai pətɨ awi kɨ Jəju no̰ Pɨlatɨ 
tɨ. Ə Pɨlatɨ dəjɨ Jəju ə nə: «Ḭ ngar lə 
Jɨpɨ je a?» Ɓa Jəju ɨle tɨ ə nə: «E ta 
kɨ tḛḛ tai tɨ.» Nɨngə təkɨ Pɨlatɨ ndɨgɨ-n 
kadɨ n-ɨyə̰ Jəju taa, təl dəjɨ-de ta dɔ 
tɨ ɓəy. Nə əi je əli ta kɨ 
ndu kɨ nga̰ ngay əi nə: 
«Ɨɓe kagɨ-dəsɨ tɨ, 
ɨɓe kagɨ-dəsɨ tɨ.» 



Lo kɨn tɨ, Pɨlatɨ ɨlə Jəju ji asɨgar je tɨ 
kadɨ ɓəi-e kagɨ-dəsɨ tɨ. Asɨgar je 
uwəi Jəju awi sie. E wa otɨ kagɨ-dəsɨ 
ləne, tḛḛ-n gɨdɨ ɓe-bo tɨ kɨ taga, kadɨ 
aw-n lo tɨ kɨ ɓari-e «Ka dɔ dəw», kɨ 
ta Ebɨrə nə «Golgota».



E loe tɨ kɨn ə asɨgar je ɓəi Jəju tɨ, 
kagɨ-dəsɨ tɨ. Ɓəi dɨje joo kagɨ-dəsɨ tɨ 
sie, kɨ kare dɔ ji ko̰e tə, ə kɨ kare 
dɔ ji gəle tɨ tɔ, nɨngə 
e wa a dana.



Kadɨ ur dana, dəw oo-e al. NGa nɨngə, kɨbɨ kɨ gangi lo kɨ 
me kəy tɨ lə Luwə gangɨ dana lə naa je joo. Ɓa Jəju un 
ndune kɨ taa ə nə: «Bai, m-ɨyə̰ ndɨlm me jii tɨ.» Nɨngə go 
ta tɨ kɨn ɓa Jəju kə̰əḛ tḛḛ.



Lokɨ lo sɔl, Jɨsəpɨ kɨ Arɨmate tɨ, kɨ e 
dəw kare kɨ dɨje ɓuki-e tɨ ngay 
dan njé gangɨ ta je tɨ lə Jɨpɨ 
je re. E wa ka ɨsɨ ngɨnə ta 
ko̰ɓe lə Luwə kɨ kadɨ a 
re kɨn tɔ. Ɓəl rae al, 
adɨ aw rɔ Pɨlatɨ tɨ 
dəje nɨn Jəju.

Jɨsəpɨ ndogɨ ta 
kɨbɨ, rɨsɨ nɨn Jəju 

dɔ kagɨ-dəsɨ tɨ re-n 
nangɨ, dole, ɨle me 
ɓe nɨn tɨ kɨ uri me 

mbal tɨ, nɨngə 
nduguru mbal 

ɨlə ta tɨ.



Lo ti go tɨ, kɨ e ndɔ kɨ re go ndɔ kɨndə 
dɔ nḛ je dana mba ndɔ taa kə̰ə̰ tɨ 
ɓa, njé kun dɔ njé kɨjə nḛ 
məsɨ kadɨ-kare je awi naa 
tɨ ɓe lə Pɨlatɨ, əli-e əi nə: 
«Dəw kɨ bo ləje, meje 
ole dɔ tɨ təkɨ ndɔ kɨ 
nje ngom dəwe 
kɨn əl, . . . »



«. . . dɔ kagɨ lo tɨ kɨ a-n kɨ dɔne taa ɓəy 
əl ə nə: NDɔ kɨ ko̰ mɨtə lə ndɔ koym 
ɓa, m-a m-ḭ taa lo koy tɨ.» 
Lo kɨn tɨ, awi dɔ ɓadɨ tɨ, 
tɨyə̰i tae, nɨngə ɨndəi 
asɨgar je kadɨ 
ngəmi tae.



Go ndɔ taa kə̰ə̰ tɨ, adɨ e ndɔ dɨmasɨ kɨ 
gɨn lo, Mari kɨ Magɨdala əi kɨ Mari 
kɨ nungɨ awi kadɨ n-ooi dɔ 
ɓadɨ. Lo kɨn tɨ no̰o̰ be, 
dɔnangɨ yəkɨ yəkɨ kɨ 
ətɨ ɓəl ngay, tadɔ 
malayka kare re 
nduguru mbal ta 
ɓadɨ tɨ kɔ, 

ɓa təl ɨsɨ dɔ tɨ.
Lokɨ asɨgar je kɨ 

njé ngəm dɔ 
ɓadɨ ooi-e, ɓəl 

tɔl-de adɨ təli toi 
tə nɨn je be.



Nə malayka un ta əl dəne je ə nə: 
«Səi, ɨɓəli al, tadɔ m-gər kadɨ ɨsɨ 
sangi Jəju kɨ dɨje ɓəi-e 
kagɨ-dəsɨ tɨ. E goto ne, 
ḭ taa lo koy tɨ təkɨ e 
wa əl-n. Ɨrəi oi lo kɨ 
to tɨ ə to kare kɨn.»



Dəne je ɔti ta ɓadɨ tɨ kɨ ngɔdɨ njade tɨ, 
ɓəl ra-de, nə rɔde nəl-de ngay. Awi 
ɔri poy nḛ kɨ ra nḛ kɨn adi njé ndo 
je lie oi. NDəy̰ ba go tɨ, Jəju aw 
ɨngə-de, əl-de ə nə: «M-uwə jisi!» 
Nɨngə əi je ɔti kɨ rɔ Jəju tɨ, 
uwəi njae, ɔsi məkəsɨde 
nangɨ no̰e tɨ.



Ta tɔl tae tɨ, Jəju ɔjɨ rɔne njé ndo je kɨ dɔgɨ 
gɨde e kare lokɨ ɨsɨ usoi nḛ. Lo kɨn tɨ, Jəju kɔl 

səde dɔ me nga̰ tɨ, kɨ kəm kutɨ ləde, mbata mbati 
taai me njé kɨ ooi-e təkɨ ḭ lo koy tɨ. Go ta je tɨ kɨ 

Ɓaɓe Jəju əl-de, uni-e awi sie dɔra̰ tɨ, 
adɨ ɨsɨ dɔ ji ko̰ Luwə tɨ.

Tadɔ Luwə ndɨgɨ dɨje kɨ dɔnangɨ tɨ ne 
ngay, ə adɨ-de NGone kɨ kojɨ kare be, 
mba kadɨ dəw kɨ ade mene ɓa, kadɨ 

dəwe kɨn tujɨ kɔ al, nə kadɨ ɨsɨ 
kɨ dɔne taa bɨtɨ kɨ no̰ne tɨ.



Rom je 3:23 dɨje pətɨ əi njé ra majal je, 
adɨ tɔɓa lə Luwə nal-de.

Rom je 6:23 Tadɔ nḛ kugə kɨrə majal e koy, nɨngə nḛ kadɨ 
kɨ Luwə adɨ-je kare e kajɨ kɨ bɨtɨ kɨ no̰ tɨ, me njɨyə naa kɨ 

Ɓaɓe ləje Jəju Kɨrɨsɨ.

Ebɨrə je 9:27 Nɨngə e kɨ kɨndə dɔ dana kəte, kadɨ dəw 
kɨ ra ra a oy nja kare par, nɨngə go koye tɨ, 

Luwə a gangɨ ta dɔe tɨ.

Epəjɨ je 2:8,9 E ta kul me-majɨ kɨ go rəbɨ lə kadɨ-me ə, 
ɨngəi kajɨ ɓɨ e kɨ go kɔjɨ ta ra tɨ ləsi al. Nə e Luwə ə adɨ səsi 

kajɨ kɨn kare. Kajɨ kɨn e kɨ ta kul kɨlə rasi madɨ kɨ majɨ al. 
E be al, mba kadɨ dəw madɨ ɨndə-n kadɨne al.



Rom je 10:9,10 Təkɨ rɔjetɨ, re ta tḛḛ tai tɨ təkɨ Jəju e Ɓaɓe, 
ə re adɨ nga̰ mei kadɨ Luwə un-e taa dan njé koy je tɨ ɓa, 
a ɨngə kajɨ. Tadɔ kadɨ-me kɨ ḭ nga̰me tɨ ə Luwə a ɔr ta dɔ 

dəw tɨ, nɨngə ta kɨ tḛḛ ta dəw tɨ ə a ajɨ dəw tɔ.

Ja̰ 3:16,17 Tadɔ Luwə ndɨgɨ dɨje kɨ dɔnangɨ tɨ ne ngay, 
ə adɨ-de NGone kɨ kojɨ kare be, mba kadɨ dəw kɨ ade mene 

ɓa, kadɨ dəwe kɨn tujɨ kɔ al, nə kadɨ ɨsɨ kɨ dɔne taa bɨtɨ kɨ 
no̰ne tɨ. Nḛ kɨ kadɨ dəw gər, Luwə ulə NGonne dɔnangɨ tɨ 

mba kadɨ gangɨ ta dɔ dɨje tɨ kɨ dɔnangɨ tɨ al, 
nə ulə sie mba kadɨ ajɨ-de.

1 Ja̰ 5:11-13 Najɨ kɨ ma kɨ kadɨ jɨ gəri majɨ e kajɨ kɨ bɨtɨ kɨ no̰ 
tɨ kɨ Luwə adɨ-je kɨn. Nɨngə e kajɨ kɨ adɨ-je kɨ ta kul NGone.
Dəw kɨ e me NGon tɨ ɨngə kajɨ, nə dəw kɨ e me NGon tɨ al, 
kajɨ lie goto. NGa nɨngə, kɨ ne kɨn, m-ndangɨ makɨtɨbɨ kɨn 

m-adɨ səsi, səi kɨ adi mesi NGon Luwə, kadɨ ɨgəri təkɨ ɨngəi 
kajɨ kɨ bɨtɨ kɨ no̰ tɨ. 

